
Svim medijima – dostavlja se
SDP finansira i provodi izbornu kampanju kroz Autoceste FBiH

Kampanja Autocesta o izgradnji Koridora Vc iskorištena je za promociju SDP BiH i predstavlja zloupotrebu jednog javnog preduzeća i javnih sredstava s ciljem predizborne kampanje
Banja Luka, 6. oktobar 2014. -- Transparency International Bosne i Hercegovine najoštrije osuđuje ponovnu praksu političkih stranaka da predizbornu kampanju indirektno finansiraju kroz javna preduzeća i institucije.

Najnoviji primjer ovakve prakse je kampanja Autocesta FBiH o izgradnji Koridora Vc, koja je preplavila medije i bilborde i vješto je tempirana u predizbornoj kampanji, a naslanja se na kampanju Socijaldemokratske partije BiH, koja je potpuno prisvojila i privatizovala projekat izgradnje autoputa, i gotovo cijelu kampanju bazirala na radu Autocesta.

TI BiH podsjeća da javna preduzeća, kao što su Autoceste, nisu svojina političkih stranaka, a samim tim ni SDP-a, bez obzira na činjenicu da je rukovodstvo ovog javnog preduzeća imenovano na osnovu rođačkih veza sa njegovim predstavnicima, te da ovakvi primjeri predstavljaju zloupotrebu institucija i preduzeća u svrhu izborne kampanje.

TI BiH je uputio i zahtjev Autocestama da dostavi podatke o ukupnim troškovima ove kampanje, a ovim putem poziva i nadležne institucije da konačno odreaguju i zakonski regulišu i sankcionišu sve učestaliju praksu stranaka na vlasti da koriste javne institucije i javna preduzeća da finansiraju stranačku kampanju. 
